
КъуанщIэм  нэ  хуащIати,
набдзэ  жиIащ.

Лъэпкъ Iущыгъэ:

Зыгъэхьэзырар 
ЩХЬЭЩЭМЫЩI  Изэщ.

Дунейм
щыхъыбархэр

БгъуфIэщ,  щызекIуэгъуафIэщ

КъыщIагъэкIым 
хохъуэ

Апхуэдэхэр лъэпкъым щыгъупщэркъым

Iуащхьэмахуэ лъапэ 
псыр щагъэкъабзэ

Бжьыхьэсэр 
щIагъэхуабжьэ

Мэкъумэш

Зы къуажэм
и тхыдэ пэж

«ГъуэгуфI шынагъуэншэхэр» лъэпкъ проектым ипкъ 
иту, Налшык къалэ къызыхуэтыншэу щызэрагъэпэщыж 
Щоджэным и цIэр зезыхьэ уэрамыр.

 
КЪЫХЭГЪЭЩЫПХЪЭЩ, мыбдежым сабийхэми балигъ-

хэми я узыншагъэм щакIэлъыплъ-щеIэзэ IуэхущIапIэ зыб-
жанэ зэрыщыIэр. Абыхэм ящыщщ Перинатальнэ центрыр, 
Сабий унэр, Республикэм къалэн куэд зыгъэзащIэ и сабий 
клиникэр (РДКМЦ), кардиологие диспансерыр. Мы щIыпIэм, 
махуэ къэс жыхуаIэм хуэдэу, щэ бжыгъэкIэрэ къекIуалIэр ди 
республикэм и район псоми щыпсэу цIыхухэм я закъуэкъым, 
атIэ гъунэгъу щIыналъэхэм къикIхэри яхыболъагъуэ.

Мы зэманым зэрыщытыр аращи, гъуэгум и Iыхьэу Проф-
союзнэ уэрамым къыщегъэжьауэ езы Перинатальнэ цент-
рым нэс дэлъыр куэдкIэ нэхъ бгъуэ ящIащ, телъа и щхьэфэр 
трагъэкъэбзыкIри, и лъабжьэр ягъэбыдащ, асфальтыщIэм 
и япэ тебзэри трагъэзэгъащ, лъэныкъуитIымкIи и кIыхьагъ-
кIэ лъэс зекIуапIэ дэгъуэхэр щыпхашащ, и бгъуитIымкIи 
иджы рей уэздыгъэхэр здыпыдза пкъоущIэхэр щагъэуващ.

Профсоюзнэр къыщыпыхьэм къыщыщIэдзауэ, Що-
джэным и Iыхьэу къалэ дэжыпIэмкIэ къедзам телъа асфаль-
тыр мы зэманым трагъэкъэбзыкI, гъуэгур нэхъ бгъуэ зэры-
щащIыным, ибгъухэр зэрагъэбыдэным, лъэс зекIуапIэщIэхэр 
зэрыщыхагъэунэхукIым хуэгъэза лэжьыгъэхэр щрагъэкIуэкI.

Уэрамым и кIыхьагъкIэ тIуащIэрыщIэу асфальтыщIэ 
тралъ хьэ, машинэ гъэувыпIэхэм зыщрагъэубгъу. Езы ав-
томо биль зекIуапIэри шынагъуэншагъэм хуэгъэза нагъы-
щэхэмкIэ къызэрагъэпэщынущ, лъэс зэпрыкIыпIэхэр къыща-
гъэлъэгъуэнущ. Лэжьыгъэ псори бжьыхьэм яухыну я мурадщ. 

АЗЫЧЭ  Бэллэ.

Урысей Федерацэм Мэкъумэш хозяйствэмкIэ и ми -
нистер ст вэм и Оперативнэ штабым иджыблагъэ ири-
гъэкIуэкIа и зи чэзу зэIущIэм видеоконференц зэ-
пыщIэныгъэ Iэмалым тету хэтащ КъБР-м мэкъумэш хо-
зяйст вэмкIэ и министр Сыжажэ Хьэсэн. Абы щы теп-
сэлъыхьащ губгъуэ лэжьыгъэхэр къэралым зэ рыщекIуэкI 
щIыкIэм, мэкъумэшыщIэхэр жылапхъэхэмкIэ, гъэсынып-
хъэхэмкIэ, мэкъумэш техникэхэмкIэ, нэгъуэщI зыхуей-
зыхуэфIхэмкIэ къызэрызэгъэпэщым, нэ гъуэщI хэми.

 
ЗЭIУЩIЭР езыгъэкIуэкIа, УФ-м мэкъумэш хозяйствэмкIэ и 

министр Патрушев Дмитрий къызэрыхигъэщамкIэ, нобэкIэ 
бжьыхьэсэр зытращIар гектар мелуан 14-м щIегъу, ауэ ды-
зэрыт илъэсым ар гектар мелуан 20-м нагъэсыну я мурадщ. 

Иджыпсту къэралым и мэкъумэшыщIэхэм еужьэрэкIыу, 
уэфIу щыт дэтхэнэ махуэри къагъэсэбэпу кърахьэлIэж сэ-
хураныр, рапсыр, сое хуэдэхэр, жэгундэр, кIэртIофыр, ха дэ-
хэкIхэр. Гъавапхъэу нобэкIэ Iуахыжащ тонн мелуани 136-м 
щIигъу хьэсэм иджыри хамышауэ. 

Патрушев Дмитрий къыхигъэщащ 2023 гъэм кърахьэлIэ-
жыну гъавэр Урысейм зэрыхурикъунур, абы нэмыщI, нэ-
гъуэщI  къэралхэми иращIылIа зэгурыIуэныгъэхэм япэ иткIэ 
абыхэми хурагъэшэн къазэрыхуэнэнур. Апхуэдэуи минист-
рым жиIащ мэкъумэш техникэхэмкIэ, гъэсыныпхъэхэмкIэ 
мэкъу мэш IуэхущIапIэхэр къызыхуэтыншэу къызэрызэгъэ-
пэщар, узытегузэвыхьын зэрыщымыIэр. 

Къэбэрдей-Балъкъэрым Мэкъумэш хозяйствэмкIэ и ми-
нистерствэм къызэритамкIэ, зи чэзу губгъуэ лэжьыгъэхэр 
республикэм жыджэру щокIуэкI. Дызэрыт илъэсым бжьы-
хьэсэм ирагъэубыдынущ гектар мин 65-рэ хуэдиз. Нэгъаби 
абы хухахауэ щытар апхуэдизщ. Бжьыхьэсэ гуэдзу гектар 
мин 48-м нэблагъэм гуэдз тращIэну мы гъэм я мурадщ, ад-
рей къанэм хьэмрэ рапсымрэ хасэнущ. Губгъуэ лэжьыгъэхэр 
дагъуэншэу екIуэкIын папщIэ мэкъумэшыщIэхэр гъавап-
хъэхэмкIэ, гъэсыныпхъэхэмкIэ, техникэхэмкIэ, щIыгъэпшэр-
хэмкIэ ирикъуу къызэгъэпэщащ.

Къэбэрдей-Балъкъэрым Ухуэныгъэмрэ 
псэупIэ-коммунальнэ хозяйствэмкIэ и ми-
нистерствэм иджыблагъэ къызэритамкIэ, 
Iуащхьэмахуэ лъапэ псы къагъэсэбэпахэр 
къы зэрыIуаш, псыдзэр къызэрех хьэ-
кхъуа фэр, километр 17 я кIыхьагъыу щIым 
щIэлъ бжьамийхэр, абыхэм къадэкIуэу, 
псыр зэрагъэкъабзэ ухуэныгъэхэр мы ма-
хуэхэм зэрагъэпэщыж. 

ЛЭЖЬЫГЪЭХЭР нэгъабэ щIадзащ икIи 
иджыпсту ахэр щокIуэкI Азау губгъуэм ще-
гъэжьауэ Эльбрус къуажэм нэсыху. А лэжьы-
гъэм текIуадэ мылъкур республикэ, феде-
ральнэ бюджетхэм къыхэкIащ. IэщIа-
гъэлIхэм зэрыжаIэмкIэ, яубзыхуахэр зэфIа-
гъэкIмэ, псыр зэрагъэкъабзэ ухуэныгъэхэм 
я лъэщагъым хуэдитIкIэ хэхъуэнущ, абы ира-
хьэлIэри иджырей мардэм къитIасэ матери-
алхэрщ.

Къурш щIыпIэхэр зэрымывалъэм къы-
хэкIыу лэжьыгъэхэр щIагъэхуабжьэ хъур-
къым, ауэ абы щхьэкIэ къэмынэу къа-

пэщылъ Iуэхур зыхуагъэувыжа пIалъэм, 
илъэс дызыхуэкIуэм и кIэм къриубыдэу, зэ-
фIагъэкIынущ. 

Псыр зэрагъэкъабзэ ухуэныгъэхэм зы 
жэщ-махуэм къриубыдэу иджыпсту къа-
хуэлъэщыр псыуэ кубометр тонн мини 6 къу-
дейщ. АтIэ, илъэс къэс Iуащхьэмахуэ лъапэ 
къа кIуэ туристхэм мин бжыгъэкIэрэ къа-
зэрыхэхъуэм тепщIыхьмэ, абы и лъэщагъыр 
зы жэщ-махуэм къриубыдэу кубометр мини 
I0-м нагъэсыну къапэщылъщ. 

ЩIыпIэм щыпсэу цIыху мини 6,1-м щIигъу 
къызэщIиубыдэнущ а лэжьыгъэхэр щра-
гъэкIуэкI объектхэм, абы къыдэкIуэу илъэс 
къэс зыгъэпсэхуакIуэ Iуащхьэмахуэ лъапэ 
къакIуэ туристу мин 700-м нэблагъэ.

Эльбрус къуажэм псыр зэрагъэкъабзэ и 
ухуэныгъэхэр зэгъэпэщыжыным ехьэлIа 
лэжьыгъэхэр ирагъэкIуэкI «Кавказ Ищ-
хъэрэм хыхьэ щIыналъэхэм зегъэужьыныр» 
федеральнэ программэм ипкъ иткIэ. 

ХЬЭЩЫКЪУЕЙ  Олег. 

Лъэпкъ щIэныгъэм и зыужьыны-
гъэм хэлъхьэныгъэ ин хуэзыщIа 
еджагъэшхуэхэм хуэфащэ дыдэу 
халъытэ Къэбэрдей-Балъкъэр 
Рес публикэм и щIэныгъэлIхэм 
ящыщу «ветеринар щIэныгъэхэм-
кIэ доктор» цIэ лъапIэр япэу зы-
фIаща, профессор цIэрыIуэу щыта 
Къущхьэ Хъусен Темыркъан и 
 къуэр (1938 - 2015). ЗэфIэкIышхуэ 
зыбгъэдэлъа Къущхьэр пщIэ хуа-
щIу хагъэхьат ЩIэныгъэхэмкIэ 
Пет ровскэ академием икIи а зэ-
гухьэныгъэ цIэрыIуэм и академи-
кыу илъэс 20-м нэскIэ щытащ. 
Жэп уэгъуэ мазэрщ Хъусен 
къыщалъ хуар, бжьыхьэкIэ махуэ-
хэми илъэсий ирикъунущ ар ду-
нейм зэ рехыжри…

БАХЪСЭН щIыналъэм хыхьэ Кыщ-
пэк къуажэм щыщ мэкъумэшыщIэ 
уна гъуэшхуэм 1938 гъэм жэпуэгъуэм  
и 20-м къыщалъхуащ Къущхьэ Хъу-
сен. Къуажэм дэт курыт школыр фIы 
дыдэу къиуха нэужь, абы щызэхэт 
мэкъумэш IуэхущIапIэм щхьэх имы-
щIэу щылэжьащ щIалэщIэр. Еджэ-
ным адэкIи пищэным щIэхъуэпсми, 
а илъэсхэм ар къыхузэпищакъым 
щIалэм, атIэми, щIэныгъэ зэгъэгъуэ-
тыным зыкIи пебдзых мыхъуну Iуэху-
гъуэшхуэхэм хэтащ. Зи гугъу сщIыр 
комсомол путёвкэхэр Iэ щIалъ хьэу 
щIалэгъуалэр къэралым щекIуэкIа-
уэ щыта ухуэныгъэ инхэм, щIыщIэ 
къэIэтхэм хэтауэ зэры щытарщ. 
ЛIэщIыгъуэ блэкIам и 50 - 60 гъэхэу 
ди республикэм и про мышленнэ Iэ-
натIэм ухуэныгъэш хуэхэр щыщра-
гъэкIуэкIым, комсомол зэгухьэны-
гъэм хэт зи щIалэгъуэ жыджэрхэр 
къэуващ къэралпсо мы хьэнэшхуэ 
зиIэ а лэжьыгъэхэм хэтыну арэзыуэ. 
Апхуэдэ цIыху псэ мызагъэхэм, 
къэкIуэнум папщIэ жэуап лыныгъэ 
лъагэ зыхэзыщIэхэм ящыщащ ком-
сомолец пашэ Къущхьэ Хъусени. 
ВЛКСМ-м кърита тхылъыр иIыгъыу 
ар 1957 - 1960 гъэхэм яхэтащ «Гидро-
мет» заводышхуэр ди къалащхьэм 
щызыухуахэм. Лъэпкъ экономикэм 

КъагъэщIэрэщIэжауэ

Урысейм и Банк Нэ-
хъыщхьэм дыгъуасэ ще-
гъэжьауэ сом мин, сом ми-
нитху хъу ахъ шэ щIэхэр 
къэгъэсэбэпын щIи  дзащ. 
ТхылъымпIэ ахъ шэхэм яIа 
плъыфэхэр къэ нэжащ: 
1000-р къащхъуа фэщ, 5000-
р плъыжьщ.

Сом миным тетщ Новго-
род Ищхъэрэмрэ Привол-
жье щIыналъэмрэ щыщ теп-
лъэгъуэ. И напэм Новгород 
Ищхъэрэ дэт Никольскэ чэ-
щанэм и сурэтыр тетынущ, и 
щIыбагъымкIэ Тэтэр лъэп-
къым и къэралыгъуэм и тхы-
дэмкIэ музейм, Къэзан и 
Уардэунэм и щIыналъэм 
щы Iэ Сююмбике чэщанэм, 
Уфа археологиемрэ этногра-
фиемкIэ дэт музейм я теп-
лъэхэр щыплъагъунущ.

Сом минитхум уи нэгу 
къыщIигъэхьэнущ Екате-
ринбургрэ Урал щIыналъэм-
рэ. Абы и IуплъапIэм къыщы-
гъэлъэгъуащ «Европа - 
Азия» стелэр, ахъшэр къы-
зэбгъэдзэкIмэ, Челябинск 
дэт «Сказ об Урале» па-

мятникым, апхуэдэуи Сале-
хард щыIэ «66-параллель» 
фэеплъым я сурэтхэр щыбо-
лъагъу. НэхъапэкIэ а тхы-
лъым пIэ ахъшэхэм тету щы-
тащ Ярославль, Хабаровск 
къалэхэм дэт щэнхабзэ ухуэ-
ныгъэхэр.

Банк Нэхъыщхьэм и уна-
фэщIхэм жаIащ тхылъым-
пIэхэм я теплъэм иджырей 
дизайным и Iэмал щхьэ хуэ-
хэр зэрыхэплъагъуэр, къи -
щы нэмыщIауэ, ахъшэ нэпцI-
хэр абыхэм тепщIыкIыну 
куэд кIэ нэхъ гугъу зэры-            
хъуар.

И мурадхэр иджыри 
къехъулIакъым

США-м и Iэтащхьэ Бай-
ден Джо «CBS»-м ирита ин-
тервьюм щыжиIащ къэ-
ралым щекIуэкIыну прези-
дент хэхыныгъэхэм хэтыну 
зэримурадыр, апхуэдэуи 
Урысейр зэхэкъутэн хъуэп-
сапIэ зэриIэр.

«Фи нэгу къыщIэвгъэхьэт, 
Европэр псори зэкъуэдгъэу-
вэрэ Урысейм дыпэщIэувэ-
мэ, къэхъункIэ хъунур. Путин 
Владимир къигъэув гуг ъу-
ехь хэм пэщIэтынымкIэ хэ-
кIы пIэ хъарзынэт ар», - 
жиIащ абы.

КъищынэмыщIауэ, Бай-
ден Джо къыхигъэщащ 

Къуэ кIыпIэ Гъунэгъум и къэ-
ралхэм яхуиIэ пыщIэныгъэ-
хэр зэрыригъэфIэкIуэнур, 
ап хуэдэ зэхущытыкIэхэм 
Аме рикэм и фейдэ зыхэлъ 
Iуэ ху щхьэпэ куэд къызэ ры-
дэкIуэнур. «Дунейр нэхъыфI 
щIынымкIэ, абы зыужьыны-
гъэшхуэхэр щегъэкIуэ кIы-
ным кIэ дэ Iэмалышхуэхэр 
диIэщ», - жиIащ Америкэм и 
Iэтащхьэм.

Президент къулыкъум 
етIуа нэ пIалъэу пэрыувэжы-
ну щIыхуейм и щхьэусы-
гъуэу абы къегъэлъагъуэ зы-
хуигъэувыжауэ щыта къа-
лэн псори игъэзэщIэну зэ-
рыху нэмысар. «ИлъэсиплI 
ипэкIэ а IэнатIэм сыпэрыу-
вэну мурад щысщIам сэ 
жысIауэ щытащ Америкэм и 
зэIу зэпэщ псэукIэм дызэры-
щIэбэнынур, иджыри зи ужь 
дитыр аращ. Иджыпсту ды-
къызэтеувыIэ хъунукъым, 
Iуэхур и кIэм зэрынэзмыгъэ-
сарщ президент хэхыны-
гъэм сыщIыхыхьэнури», - 
жиIащ Байден Джо.

Жэпуэгъуэм и 17,
гъубж

Къулейсызыгъэр гъэ-
кIуэ дыным и дунейпсо ма-
хуэщ

1905 гъэм Урысейм и япэ 
Къэрал Думэм и зэхуэс 
екIуэкIащ.

1938 гъэм СССР-м и Совет 
Нэхъыщхьэм и Президи-
умым и УнафэкIэ ягъэуващ 
«Хахуагъэм папщIэ», 
 «Зауэм къыщигъэлъэгъуа 
лIыгъэм папщIэ» медал-
хэр.

1961 гъэм Къэрал Кремль 
Уардэунэр къызэIуахащ.

1943 гъэм къалъхуащ тех-
никэ щIэныгъэхэмкIэ док-
тор, КъШКъУ-м и профес-
сор, ЩIДАА-м и академик 
Тохъутэмыщ Хъызыр.

1952 гъэм къалъхуащ 
тхакIуэ, публицист, ЩIДАА-м 
и академик, КъБР-м щIыхь 
зиIэ и журналист Котляров 
Виктор.

Дунейм и щытыкIэнур
«pogoda.yandex.ru» сайтым 
зэритымкIэ, Налшык пшэр 
техьэ-текIыу щыщытынущ. 
Хуабэр махуэм градус 13 - 
14, жэщым градуси 5 - 6 щы-
хъунущ.

Жэпуэгъуэм и 18,
бэрэжьей

КIэнфетхэм я дунейпсо 
махуэщ

ЦIыхухъухэм я джанэхэм 
далъхьэ пщэдэлъым и             

дунейпсо махуэщ
1941 гъэм къалъхуащ           

КъБР-м и япэ Президенту 
щы та, къэрал лэжьакIуэ, по-
литик Iэзэ КIуэкIуэ Валерэ.

1942 гъэм къалъхуащ ме-
дицинэ щIэныгъэхэмкIэ 
доктор, РАЕН-м и акаде-
мик, КъБР-м и цIыхубэ до-
хутыр ХьэцIыкIу Борис.

1958 гъэм къалъхуащ 
 КъБР-м гъуазджэхэмкIэ 
щIыхь зиIэ и лэжьакIуэ Ем-
къуж Лиуан.

1968 гъэм къалъхуащ 
«Адыгэ псалъэ» газетым 
жэуап зыхь и секретару илъ эс 
куэдкIэ лэжьа,  КъБР-м и 
Парламентым, УФ-м Свя-
зымрэ цIыхубэ коммуника-
цэхэмкIэ и министерст вэм я 
щIыхь тхылъ хэр зыхуагъэ-
фэща Гъурыжь Мадинэ.

Дунейм и щытыкIэнур
    «pogoda.yandex.ru» сай-
тым зэритымкIэ, Налшык 
уфауэ щыщытынущ.  Хуа-
бэр махуэм градус 11 - 13, 
жэ щым градуси 7 - 9 щы-
хъунущ.

лъабжьэ быдэ хуэхъуауэ, а IуэхущIа-
пIэр илъэс куэдкIэ щы лэ жьащ ди 
щIыналъэм, зыIэригъэхьэ ехъу-
лIэныгъэхэмкIэ ди къэралыш хуэм и 
цIэр фIыкIэ щыIуу. 

1960 гъэм Хъусен ираджащ 
 СССР-м IэщэкIэ зэщIэузэда и дзэ-
хэм, Хэкум къулыкъу хуищIэну. Сыт 
хуэдэ лъэхъэни щIыхь лъагэ зы-
пылъу къалъытэ а къалэныр екIуу, 
къы зыхуэтыншэрэ щытхъухэр къы-
пэкIуэу зэфIихащ адыгэ щIалэщIэм 
икIи 1963 гъэм къулыкъум къыпэ-
рыкIыжри, щалъхуа щIыналъэм 
 къигъэзэжащ. ЩIэныгъэ нэхъыщхьэ 
зэгъэгъуэтыным хущIэкъу Къущхьэр 
абы щыгъуэщ щылъэIэсар школ 
нэужь лъэхъэнэ лъандэрэ и псэм 
щигъафIэ а хъуэпсапIэм. Дзэм къы-
щикIыжа илъэс дыдэм Хъусен лъэ-
пощхьэпоуншэу щIэтIысхьащ 
 КъБКъУ-м МэкъумэшымкIэ и факу-
льтетым ветеринариемкIэ и къуда-
мэм. А унэтIыныгъэмкIэ щIэныгъэ 
нэхъыщхьэ зригъэгъуэтауэ, къэ-
хутэныгъэ лэжьыгъэхэри иублауэ, 
1968 гъэм еджапIэ нэхъыщхьэр  
ехъу лIэныгъэкIэ къэзыуха IэщIа-

гъэлI ныбжьыщIэр университетым 
егъэджакIуэу къэнащ, езым унэ-
тIакIуэу иIа еджагъэшхуэхэм я чэн-
джэщым тету. Апхуэдэу щыхъум, Къ-
ущхьэр IэнатIэм гурэ псэкIэ пэрыу-
ващ, пщэ рылъ къыщащI дэтхэнэ 
лэжьыгъэри жэуаплыныгъэ хэлъу 
зэфIигъэкIыу. 

Илъэс 50-кIэ ар хьэлэлу щыпэры-
тащ егъэджэныгъэ-методикэ, щIэ-
ны гъэ-къэхутэныгъэ IэнатIэхэм, 
япэщIыкIэ КъБКъУ-м, иужькIэ                
КъБКъМА-м (иджыпсту Къэбэрдей-
Балъкъэр къэрал мэкъумэш универ-
ситетым). А зэман кIыхьым къриубы-
дэу зэи къэхъуакъым а цIыху щып-
къэр, егъэджакIуэ Iэзэр, къэхутакIуэ 
гумызагъэр иригъэкIуэкI лэжьы-
гъэхэм щытезэша, ахэр и щIэщы-
гъуэу щызэфIимыха. 

Студентхэр зэрыригъаджэм хуэ-
дэурэ, абы пищащ блэкIа илъэсхэм 
дэзыхьэхауэ щыта къэхутэныгъэхэм, 
абыхэм япыщIа лэжьыгъэ щхьэпэ 
куэди зэфIихащ. А псори и тегъэщIа-
пIэу щIэтIысхьащ аспирантурэм икIи 
70 гъэхэм я пэщIэдзэм кандидат 
лэжьыгъэм нэхъ шэщIауэ елэжьын 
щIидзащ. 1974 гъэм ирихьэлIэу хьэ-
зыр ищIа къэхутэныгъэ купщIафIэр 
Къущхьэм ехъулIэныгъэкIэ пхи-
гъэкIауэ щытащ. А илъэс дыдэм ар 
хъуащ мэкъумэш щIэныгъэхэмкIэ 
кандидат. Абдежми къыщыувыIа-
къым щIэныгъэлIыр. Ар иужь ихьащ 
и къэхутэныгъэхэм адэкIи зригъэ-
шэщIыну, дэзыхьэх унэтIыныгъэр 
нэхъ кууужу иджыну. А мурадри зри-
гъэхъулIащ абы. 

КъБКъУ-м МэкъумэшымкIэ и фа-
культетыр щхьэхуэ хъууэ 1981 гъэм 
КъБКъМА-р къыщызэIуахам, Къущ-
хьэм и лэжьыгъэхэм абы щыпищащ. 
1988 гъэм Хъусен хьэзыр ищIащ 
илъэс бжыгъэкIэ зэлэжьа диссерта-
цэ купщIафIэр. Абы щIэныгъэлIым 
къыщызэщIикъуэжащ зэман кIыхь-
кIэ гумызагъэу иригъэ кIуэкIа къэху-
тэныгъэ хьэлэмэтхэр. А щIэныгъэ 
лэжьыгъэшхуэр ехъулIэ ныгъэ иIэу 
пхигъэкIащ Къущхьэ  Хъусен икIи 
къыфIащащ «ветеринар щIэ ны-

гъэмкIэ доктор» цIэ лъапIэр. Куэд 
дэмыкIыу Къущхьэм къыхуа-
гъэфэщащ «кафедрэм и профес-
сор» къулыкъу лъагэри. 

Еджагъэшхуэм и къалэмыпэм 
къы пыкIащ лэжьыгъэ купщIафIэ 
куэд. Абыхэм яхэткъым щIэныгъэ 
ду нейм пщIэ лъагэ щызымыгъуэ-
тарэ а мэкъумэш унэтIыныгъэм хуе-
джэ студентхэмрэ аспирантхэмрэ 
стIо лыщхьэ тхылъ яхуэмыхъуарэ. А 
лэжьыгъэхэр я тегъэщIапIэу зы 
щIэб лэкъым ветеринар IэщIагъэм-
кIэ диссертацэ зыгъэхьэзырахэри. 
Ди республикэм, къэралым биоло-
гие, мэкъумэш щIэныгъэхэм мыхьэ-
нэшхуэ щызиIа ахэр хъуащ а Iэна-
тIэхэм нэхъри зегъэужьынымкIэ 
хьэлъ хьэныгъэшхуэ. Псори зэхэту 
къапщтэмэ, абыхэм я бжыгъэр 130-м 
нос. Лэжьыгъэхэм яхэтщ моног-
рафие  щхьэхуэхэри, статья купщIа-
фIэхэри, зрагъэблагъэ щIэныгъэ 
зэIу щIэхэм, симпозиумхэм, конфе-
ренцхэм, нэгъуэщI зэхуэсхэм щищIа 
доклад хьэлэмэтхэри. Къущхьэм и 
къалэмыпэм къыпыкIауэ унагъуэ 
псэущхьэхэм я анатомием теухуа 
тхылъхэм ящыщ зым къыхуагъэфэ-
щауэ щытащ «Мэкъумэш щIэны-
гъэм зэреджэ и тхылъ нэхъыфI» 
къэ  ралпсо зэпеуэм и щIыхь тхы-
лъыр. 

Мыбдежым къыхэгъэщыпхъэщ 
Къущхьэ Хъусен Темыркъан и къуэр, 
СССР-м, УФ-м я ветеринар-анатом 
цIэрыIуэр, пщIэ хуащIу мызэ-мытIэу 
зэрыраблэгъар анатомхэм, гисто-
лог хэмрэ эмбриологхэмрэ я къэ-
ралпсо съездхэм. Адыгэ еджа-
гъэшхуэр абыхэм хэт къудейтэкъым, 
атIэ я утыкухэм ихьэрти, доклад куп-
щIа фIэхэр щищIырт. Ар куэдрэ хэ-
тащ морфологхэм я къэралпсо 
зэхуэсхэми. Зи псалъэм пщIэ лъагэ 
иIэ Къущхьэ Хъусен и Iуэху еп-
лъыкIэм, лэжьыгъэ бгъэ дыхьэкIэм 
щыгъуазэ зыхуащIыну куэд хущIэ-
къурт. Езы щIэныгъэлI щыпкъэри 
фIэфIу ядэгуашэрт бгъэдэлъ зэ-
фIэкIхэмкIэ и лэжьэгъухэми, и нэIэм 
щIэту кандидат, доктор лэжьыгъэхэр 

зыгъэ хьэ зырхэми, иригъаджэ сту-
дентхэми. 

Апхуэдэу хьэлэлу IэнатIэр 
езыхьэкIа IэщIагъэлIым бгъэдэлъа 
щIэныгъэ куур, цIыхугъэр, гуапа-
гъэр ящыгъупщакъым абы иригъэ-
джа студентхэм. КъБКъУ-м Мэкъу-
мэшымкIэ и факультетым ветерина-
риемкIэ и къудамэр къэзыухахэм 
ящыщ куэдым зэрыжаIэмкIэ, сту-
дент илъэсхэм къриубыдэу ахэр 
зыунэтIа егъэджакIуэхэм къахэщырт 
Къущхьэ Хъусен. ЩIэныгъэм япэ 
лъэбакъуэ хэзычэ ныбжьыщIэхэр 
абы тригъэгушхуэрт къэхутэныгъэ-
щIэхэм, къахуэщхьэпэн чэн-
джэщхэри къаритырт. 

- Ди егъэджакIуэм къыбгъэдэкI гу-
лъытэр гъунапкъэншэти, ар зы лъэ-
мыIэс къытхэмытами ярейт, - жаIэ 
абыхэм. - Къыхэтха IэщIагъэм нэхъ 
куууэ дыщигъэгъуэзэн папщIэ, Къу-
щхьэ Хъусен и зэмани, и къаруи 
щысхьыртэкъым, бгъэдэлъ щIэны-
гъэрэ зэфIэкIкIи хьэлэлу къыддэгуа-
шэрт. 

А лэжьыгъэ инхэм къадэкIуэу 
еджа гъэшхуэм академием къыщы-
зэIуихауэ щигъэлажьэрт «Iэщ гъэхъ-
уным и биотехникэ лъабжьэхэр» 
щIэныгъэ лабораторэр. Абы щекIуэкI 
къэхутэныгъэ лэжьыгъэхэм унэ-
тIакIуэ Iэзэм хишауэ жыджэру хэтт 
еджап Iэ нэхъыщхьэм и IэщIагъэлI-
хэри абы IэщIагъэ щызэзыгъэгъуэт 
щIалэгъуалэри. 

Лъэпкъ еджагъэшхуэр нобэ къыт-
хэ мытыжми, абы и цIэр, зэфIиха 
лэжьыгъэхэр иджыри цIыхухэм къа-
хуощхьэпэ. ЩIэныгъэлIым и псэ 
хьэлэл лэжьыгъэм къыпэкIуауэ щы-
тащ щIыхь, фIыщIэ тхылъ куэд, къэ-
рал дамыгъэ зэмылIэужьыгъуэхэр. 
Профессор цIэрыIуэм и щIыхькIэ 
къызэрагъэпэщ фэеплъ пшыхьхэр, 
щIэныгъэ семинархэр. ЩIэныгъэлI 
щыпкъэм и цIэр иратхащ «Адыгэ 
щIэнгъуазэ» тхылъышхуэм,  «ХХ 
лIэ щIыгъуэм и морфолог щэ-
джащэ хэр» дунейпсо щIэнгъуазэм. 
 Къущхьэ Хъусен Темыркъан и къ-
уэр зыщыпсэуа унэу Налшык дэтым 
фIэлъщ абы и фэеплъ пхъэбгъу. 

Еджагъэшхуэм бгъэдэлъа зэфIэкI 
лъагэр, хэлъа щэн екIумрэ Iуэху зе-
хьэкIэ дахэмрэ ноби щапхъэщ 
къыдэкIуэтей щIэблэм я дежкIэ. 
Апхуэдэхэр лъэпкъым щыгъупщэр-
къым. 

КЪАРДЭН  Маритэ. 

Тхыдэхутэр Iэмалыншэу 
зы Iуэхугъуэ жьэхоуэ: блэ-
кIам къыхэна къэхъукъа-
щIэм и пэ жыр уи нэгу къы-
щIэзыгъэувэ теплъэгъуэхэр 
нэсу зэфIэгъэувэжынымрэ 
абы игъуэтыну къэIуэ тэ-
кIэмрэ. Тхыдэ къэхъукъа-
щIэхэм я кIапэ утеувэным, 
ар зэрыщытам хуэдэу къэ-
пIуэ тэжыным мы хьэнэш хуэ 
иIэщ: ар, япэрауэ, зы лъэны-
къуэ гуэр щIэрыщIэу зэпкъ-
ры зып лъыхь бгъэ ды хьэкIэу 
щы ты нущ, етIуанэрауэ, нэ-
хъапэкIэ жамыIа гупсы-
сэкIэщIэу утыкум къихьэ-
нущ. Iуэху бгъэ дыхьэкIитIыр 
зэ хэухуэна щыхъум деж, 
къэ хутэныгъэр щIэ щыгъуэ 
хъум и закъуэкъым, атIэ нэ-
гъуэщI Iуэхухэр къетIэ щI ри, 
щIэныгъэм зыужьыпIэ 
зэрыхуэхъум шэч хэлъкъым.

АПХУЭДЭЩ Налшык къа-
лэм дэт, Котляровхэ Викторрэ 
Мариерэ я тхылъ тедзапIэм 
иджыб лагъэ къыщыдэкIа 
тхылъыр. «Ботэщейм и тхыдэ 
напэкIуэцIхэр. XVIII - XX лIэ-
щIыгъуэхэр» - аращ зэреджэр 
Беслъэней Владимир и Iэда-
къэ къыщIэкIа къэхутэны-
гъэм. Тхылъым и фIэщыгъэм 
къы зэрыхэщщи, ар зытеухуар 
Джылахъстэней щIыналъэм и 
щыхьэрибгъум языхэзу Ботэ-
щей адыгэ къуажэжьырщ, 
абы иужьрей илъэс щищым 
къызэпича тхыдэ гъуэгуа-
нэрщ, щыпсэуа икIи щыпсэу и 
цIыху гуащIафIэхэм къуажэм, 
щIыналъэм, хэкум хуащIа 
хэлъхьэныгъэрщ.

Тхылъыр зи къалэмыпэ 
къы щIэкIа Беслъэней Влади-
мир Къэбэрдей-Балъкъэрым 
и мызакъуэу, Кавказ Ищхъэ-
рэм фIыуэ къыщацIыху жур-
налистщ, тхыдэтхщ. Беслъэ-
нейм щIыналъэм къыщыдэкI 
«Тэрч»  газетым и унафэр 
илъэс IэджэкIэ зэригъэкIуащ, 
зыпэрыта IэнатIэм и фIы-
гъэкIэ цIыху куэдым яIущIэ-
нуи, епсэлъылIэнуи, куэд зри-
гъэлъагъунуи Iэмал хъар-
зынэхэр иIащ. Щалъхуа Тэрч 
щIыналъэм и тхыдэр емышы-
жу къетIэщI, къытщIэхъуэ 
щIэб лэр зэрыгушхуэн къэху-
тэныгъэ гъэщIэгъуэнхэр ире-
гъэкIуэкI. Беслъэнейм хуэдэу 
зы щIыналъэм и къекIуэ кIы-
кIар зэфIэгъэувэжыным иужь 
ита, ар лъэныкъуэ къуэд къы-
зэщIиубыдэу къэзыхута щыIэу 
къыщIэкIынкъым. Ботэщей 
къуажэм, нобэ Плановскэ 
фIэ щыгъэр зезыхьэм, теухуар 
ап хуэдэщ. IыхьипщIу зэхэт 
лэжьыгъэм къэхутакIуэм ири-
гъэзэгъащ Ботэщей жылэм 
къежьапIэ хуэхъуам, нобэ 
щыпсэу щIыпIэм къызэри-
тIысхьа щIыкIэм, абы хьэблэ-
хьэблэу зэрызигуэшам теу -
хуа Iуэхугъуэхэр. Гуапэ мыхъуу 
къанэркъым тхылъым къуа-
жэр зыгъэтIыса, дыжьы-
ныгъуэ уэркъ цIэр зиIэ Ботэщ-
хи гу лъы тэншэ зэримыщIыр, 
абы хэм я фIыщIэмрэ фэеп-
лъым рэ IэщIыб мыхъуу 
иджырей цIыхухэм я пащхьэ 
зэрырилъхьэр. Беслъэнейм 
гъэщIэгъуэну зэпкърихащ  
мэкъумэш IэнатIэм къыщы-
хъуа зэхъуэкIыныгъэхэр, теп-
сэ лъыхьащ Жэпуэгъуэ рево-
люцэмрэ Граж дан зауэмрэ 
цIы хум къахуихьа фIымрэ 
щы щIэныгъэхэмрэ.

Ауэ гулъытэ хэха зыгъуэтар 
къуажэм и цIэр «Плановскэ» 
жаIэу зэрахъуэкIыу гъащIэ-
щIэм хича лъэбакъуэм къы-
щежьэ тхыдэрщ. Мы лъэ-
хъэнэм ехьэлIа архив тхы-

2023 гъэм псыхэкIыу псори зэхэту къыщIагъэкIам и ин-
дексыр проценти 117-рэ хъуащ.

КЪЭБЭРДЕЙ-Балъкъэрым Мэкъумэш хозяйствэмкIэ и 
министерствэм иджыблагъэ къызэритамкIэ, 2023 гъэм и 
япэ мазийм къриубыдэу республикэм и къыщIэшыпIэхэм 
щра гъахъуэ минерал псым и бжыгъэм нэгъабэрейм 
елъытауэ процент 18-кIэ хэхъуащ, псыIэфIым - 6,4-кIэ, сы-
рэм (пивэм) - 32,7-кIэ.

БЭТОКЪУЭ  Албэч.

лъым  пIэхэр куэду щыIэщ, ауэ, 
нэхъыщхьэращи, блэкIа 
 гъу нэгъур фIыуэ зыщIэж 
цIыху хэр ноби къытхэтщ. Ар-
хивымрэ гукъэкIыжхэмрэ хьэ-
лэмэту щызэхэухуэна къэху-
тэныгъэм зытепсэлъыхьыр 
нэхъ IупщIу уи нэгу къыщIа-
гъэувэ. КъытеувыIапхъэщ 
ЕтIуа нэ Дунейпсо зауэм дэкIа 
щIалэхэм, зи псэр мафIэ лы-
гъейм хэзылъхьа зауэлIхэм 
ятеухуа Iыхьэри купщIафIэу 
зэрытхар. ЦIыху 475-м щыщу 
283-м я щхьэр халъхьащ за-
уэм. Псоми я лIыгъэщIыгъэм 
ехьэлIа хъыбар зы тхылъым, 
дауи, пхуигъэзэгъэну къыщIэ-
кIынтэкъым, ауэ я цIэ-унэцIэр 
щызэкIэлъыхьащ, къыщалъ-
хуамрэ дунейм щехыжамрэ 
зэрыхъукIэ щыгъэнэхуащ. 
ЦIы ху щхьэхуэхэм я зауэ гъуэ-
гуанэм теухуа хъыбархэри 
къыщокIуэ. Нэхъыщхьэращи, 
щIэблэм ящIэнущ я адэжьхэм 
я цIэр, арыххэуи я фэеплъыр 
мыкIуасэу къэнэнущ.

Зауэ нэужь илъэсхэр гугъуу 
щытами, къэралыр зэфIэ-
гъэувэжыным, цIыхум и псэу-
кIэр зэтес щIыжыным хуэунэ-
тIауэ лэжьыгъэшхуэ екIуэ-
кIащ. А лъэхъэнэм ботэщей-
дэс хэр гуащIафIэу хэтащ, 
лъэужь хъарзыни къыщагъэ-
нащ. А илъэсхэрщ нобэ адыгэ-
хэри, Къэбэрдей-Балъкъэрри 
зэрыгушхуэ щIэныгъэлIхэм, 
тхакIуэхэм, IэщIагъэлIхэм, 
доху тырхэм, къэрал лэжьа-
кIуэ хэм я цIэр къэралпсо уты-
кум щыIуар. Апхуэдэу къуа-
жэм къыдэкIащ КъБР-м и ра-
диом илъэс куэдкIэ щылэжьа 
Емуз Гъузер, СССР-м и 
лIыкIуэу Иор дание пащтыхьы-
гъуэм илъэс IэджэкIэ щыIа, 
филологие щIэныгъэхэмкIэ 
доктор, Мэлбахъуэ Тимборэ и 
цIэр зезыхьэ Лъэпкъ библио-
текэм и унафэщI Емуз Анато-
лэ,  КъБР-м и Праламентым 
Егъэ джэ ныгъэмкIэ, щIэны-
гъэмрэ щIалэгъуалэм я 
IуэхухэмкIэ и комитетым и 
унафэщI, филологие щIэны-
гъэхэмкIэ доктор Емуз Нинэ, 
Налшык къалэм и унафэщIу 
лэжьа Хьэгъэс Залымджэрий, 
РСФСР-мрэ  КъБАССР-мрэ 
щIыхь зиIэ я дохутыр Емуз Су-
лътIан, нэ гъуэщI хэри.

Беслъэнейм ди пащхьэ 
 кърилъ хьа тхылъыр зэры-
иным къыдэкIуэу, пщIэшхуэ 
зыхуэфащэ къэхутэныгъэщ. 
Еши щхьэхи имыIэу ар 

дэлэжьащ зэхуихьэсыж тхыдэ 
Iуэхугъуэхэр хьэкъыу къо-
зыгъащтэ тхылъымпIэхэр 
уэру къызэрихьыным, тхы-
лъым и напэкIуэцIхэр сурэт 
гъэщIэгъуэнхэмкIэ зэригъэн-
щIыным, блэкIа илъэсхэм 
къыдэкIа газетхэмрэ журнал-
хэмрэ къуажэм теухуауэ къы-
техуа тхыгъэхэм я пычыгъуэ-
хэр тегъэщIапIэ зэрищIы ным. 
Абыхэм тхылъыр ягъэ щIэ-
ращIэ, удамыхьэхынкIэ Iэмал 
имыIэуи гупсысэм и щыхьэт 
дахэ мэхъу.

Беслъэнейм и гуащIэдэкIыр 
абрагъуэщ. Котляровхэ Вик-
торрэ Мариерэ я тхылъ тедза-
пIэм къыщыдэкIащ Урожайнэ 
(Абейкъуажэ), Инарыкъуей, 
Курп Ищхъэрэ (Къаншыуей), 
Курп Ипщэ (Ислъэмей), Но-
вая Балкария, Тэрч къалэм 
ехьэлIа тхылъ щхьэхуэхэр. 
Мыбы хыхьэркъым тхыдэт-
хым иужьрей илъэс тIощIы-
рыпщIым Къэбэрдеймрэ 
Джылахъстэнеймрэ я тхыдэм 
ехьэлIауэ къихута икIи пщIы 
бжыгъэкIэрэ къытрыригъэ-
дза тхыгъэхэр.

Тхыдэшхуэ къызэзынэкIа 
адыгэ къуажэжьым и блэкIам 
щыщ зы ныбз къэзытIэщIыж 
тхылъым щIэныгъэ щIэщы-
гъуэ илъщ. ЦIыху минищрэ 
ныкъуэм щхьэдэх къуа жэ-
дэсхэм я мызакъуэу, лъэп-
къым и блэ кIар зыфIэгъэщIэ-
гъуэнхэм я дежи абы пщIэ   
щигъуэтынущ. И гъащIэм 
къриу быдэу цIыхур зэ щызэ-
мы плъэкIыж къэхъуркъым. 
Езым къикIуа гъуэгуанэм 
къыщымыувыIэу, ар къы-
зыдикIуа и Iыхьлыхэм, и ныб-
жьэгъухэм, и къуажэгъухэм зэ 
яхуоплъэкIыж, гъащIэм къы-
хиха лъапIэныгъэ хэр щIэ-
рыщIэу щIеплъыкIыж. Зы-
гуэрхэм зыщихъуэжи къы-
хэкIми, зызымыхъуэжыр зыщ 
- къежьапIэ хуэхъуам хуиIэ ху-
щытыкIэрщ, гурыщIэрщ. 
Ары ххэуи, абы бжьыгъэ зэри-
мыгъуэтыным цIыхур хущIэ-
къу мэхъу. Беслъэней Влади-
мир и тхылъыщIэр абы и Iуэху-
кIэ гъуазэ хъарзынэ зэрыхъу-
нум шэч къытетхьэркъым. 
Тхылъыр бжыгъэ мащIэ дыдэ 
хъууэщ дунейм къызэ-
рытехьар, ауэ ар зэрызэб-
грыкIынум, тхылъ гъэтIылъы-
гъэхэм хуэфащэ увыпIэ зэры-
щигъуэтынум шэч хэлъкъым.

ШУРДЫМ  Динэ.

Гуащэхужь

Уи гъусэр 
хуэмыхумэ

Къуалэ и къуэ Созэрыхьэ

НапэкIуэцIыр зыгъэхьэзырар
ТАБЫЩ Муратщ.

Къанж и къуэ Щэуей

Псэм нэхърэ 
нэхъапэр

Нэрыбгейм и къуэ закъуэ

ХуэтхьэмыщкIэу псэу фызыжь цIы-
кIу гуэрым Уэзырмэс, Сосым, Сосры-
къуэ жаIэу къуищ иIэт, жи. А щIали-
щыр зэшхуэзэесу, зэдэшууэ, зекIуэ 
зэдежьэу апхуэдэу хъуат, жи. Зи, 
Тхьэм къигъэщIауэ дапщэрэ ежьэми 
яхуэдэр къайхъуапсэу мылъкушхуэ, 
шы гуартэ кърахулIэрт. Апхуэдэу да-
пщэрэ Наужь фызабэм и къуищыр 
къекIуэлIэжми, еупщIырт:

- Ей, си щIалэхэ, мы фэ къефхулIэр 
фи лэжьыгъэкъым, ауэ ар зи лIыгъэр 
къэвгъэнахуэ, сэ къызжефIэ, – жи-
Iэурэ. Наужь и къуэхэм зэреупщIым-
кIэ зы жэуапи иратыртэкъым.

Ауэрэ екIуэкIыурэ зэгуэрым зэ-
шищыр зекIуэ ежьэри, здэкIуэ хабзэр 
Къанж и къуэ Щэуей дежти, я унэжь 
хуэдэу зэшищри екIуэлIащ.

- Iэу, хьэщIэ сиIи, - жиIэри Къанж и 
къуэ Щэуейм зэшищыр иригъэблэ-
гъащ , иригъэфащ, игъэшхащ, игъат-
хъэри игъэгъуэлъыжащ.

Къанж и къуэм хьэщIэ къыщIыхуэ-
кIуар имыщIэу хъунт, ар абы и щыпэтэ-
къым. Еуэри, и шым уанэ трилъхьэщ, и 
Iэщэ-фащэр зыкIэрилъхьэри дэ кIащ.

Тхьэм ещIэ ар а жэщым здынэсар, 
абы зэхэзекIуэу къищIар зыхуэдэр. 
Сытми, мо хьэщIэхэм я къэтэджыгъуэ 
ды дэм ирихьэлIэу шыбэ къихури къы-
дыхьэжащ.

Арат хьэщIэхэр Къанж и къуэм деж 
къыщIэкIуари, къаритри къиутIыпщы-
жащ. ХэхъуэфI яIэу зэшхэр къыздэ-
кIуэжым зым жиIащ:

- Мыпхуэдизыр къытхуэзыщIэ щIа-
лэр щхьэ зэдгъэцIыхункIэ мыхъурэ, 
ди анэр къыдэупщIми, мыпхуэдэр ди 
ныбжьэгъущ, жытIэу жетIэну и цIэ, и 
щхьэ тщIэркъым.

- АтIэ, къэдвгъащIэ, уэ унэхъыжьщи, 
кIуэ, - жаIэри Уэзырмэсым паубыдащ.

Уэзырмэс игъэзэжри еупщIащ:
- Уэ ухэт? Зумыусыгъуэджэмэ, уи 

цIэ-уи щхьэ къыджеIэ, - жиIэри.
Къанж и къуэр абы къебзэджэкIри, 

и цIэ-и унэцIэр зэхъуэкIауэ, нэгъуэ-
щIу къыжриIащ. Уэзырмэси игъэ зэж-
ри, ар и гъусэхэм щажриIэжым зэ ры-
мыпэжыр къащIащ, Сосым яIуэхуащ.

Абыи, япэм хуэдэ дыдэу, нарт ща-
уэм пцIы къыхуиупсри, и цIэмрэ 
зыщыщымрэ пэжу къыжриIакъым.

Ари щымыхъум, я нэхъыщIэ Сосры-
къуэр кIуэри жриIащ:

- НэхъыжьитIыр уи лIыкIуащ, ауэ пэ-
жыр яжепIакъым. Сэ уэ благъэ усщIы-
нут, уи цIэ, уи щхьэ, узыщыщ къызже-
пIэну си гуапэт, си шыпхъу закъуэри 
уэс  тынут, - щыжриIэм, Къанж и къуэр 
гупсысэжащ.

- АтIэ, уи шыпхъум и уасэу мы шы 
къуэлэн цIыкIур узот. Къанж и къуэ 
Щэуейуэ Нэрыбгейм и къуэ закъуэ 
жыхуаIэри сэращ, – жиIэри тэрэзыр 
къыжриIащ.

Шы цIыкIур Сосрыкъуэм щIыгъурэ 
и Iэдэжу, Къанж и къуэри къыдэшугъу-
сэу нэхъыжьитIым я деж къекIуэ-
лIэжри, Сосрыкъуэ Iуэхур зытетыр 
къи Iуэтэжащ. НэхъыжьитIри абы ири-
гуфIэу акъылэгъу дэхъури, Къанж и 
къуэр  къащыкIэлъыкIуэнумкIэ пIалъэ 
зэратри, зэшхэри къежьэжащ, езыми 
игъэзэжащ.

Къэсыжхэри, Бабыху дахэр лIы зэ-
ры ратам и хъыбарыр зэхрагъэхри, 
зэшхэм мылъкур я куэду тIысыжащ. 
ПIалъэ зэIэпахар къыщысым, Къанж 
и къуэр и шым къэшэсри, щыкъу хуэ-
хъуахэм я деж къыдыхьащ. Шы фIэ-
дза пIэм и шыр фIидзэри, езыри хьэ-
щIэ щымкIэ щIыхьащ. ПщIантIэм зы-
ри дэстэкъым Бабыху дахэм фIэ кIаи, 
укIытэри хьэщIэр хуегъэблэгъакъым.

Зы тэлай дэкIауэ Къанж и къуэр 
щхьэгъубжэмкIэ къыдэплъри, и шыр 
хуабжьу зэрымэжалIэм гу къылъи-
тащ.

- Уий пэхужь, нобэ хуэдэ зы махуэщ 
уи щхьэ упIыжын щIыхуейр. ФIэдза-
пIэр къыхэптхърэ уи Iус къэплъыхъуэр-
къэ, - щыжриIэм, пэхужьым фIэдза-
пIэр къыхихри, Сосрыкъуэ кърата шы 
къуэлэн цIыкIур зыщIэтым и бжэр 
икъу тэри щIыхьэщ, къуэлэн цIыкIур 
къыщIидзри, ар шхэуэ зыбгъэдэта 
Iэш хылъэм бгъэдэуващ.

Бабыху дахэр щхьэгъубжэмкIэ къы-
дэп лъурэ а псоми гу лъитати, апхуэ-
дэш зиIэнкIэ хъунур зэры-Къанж и            
къуэ Щэуейр къищIэри, и дэлъхухэм 
джа кIуэ яхуищIыну къыщIэкIащ.

Къанж и къуэр пхъэпшынэ еуэу 
хьэщIэщым щIэсти, Бабыху дахэр 
щыблэкIым къыкIэлъыплъри, дагъуэ 
къыхуищIар пшынэм къригъэкIащ.

ХьэщIэщ пшынэжьыр
                                      сэ си уэршэ рэгъущ,
Бабыху дахэуэ сэ къызатари
Уий, щIакъуэ мащIэти,
                               уий  щIакъуэ нэпцIщ.
Ар сэ си дежкIэ щуIэгъэгъуу мы-

хъун, - жиIэу.
ПсынщIэу ар Бабыхум зэхищIыкIри 

игъэзэжащ. И бэщмакъым илъа лъэ-

ЗЫ ЛIЫЖЬ гуэр, щхьэлым къыз-
дикIыжым, дэшыгъуэ задэ ирихьэ-
лIэри, къуэм къыдэнащ - витIым 
къыдашакъым. ЛIыжьыр къуэм 
къыдэнауэ здыдэтым, зы шу къри-
хьэлIащ. Шур епсыхащ, гуфэ кIа-
питIыр иубыдри, вым къыдеIащ: 
гур къуэм къыдишащ.

- Сыкъэплъэгъуакъым, услъагъу-
жакъым, - жиIэри шур ежьэжащ.

ЛIыжь цIыкIум шум дилъэгъуар 
ХьэтIохъущокъуэм хуиIуэтэжащ.

- Сыт и шыфэлIыфэ шум, хэт 
щыщ? - къеупщIащ пщыр.

- Зыщыщыр къызжиIакъым, шыт-
хъуэ кIагуэ тесщ, - жиIащ лIы жьым.

Абы хэту ХьэтIохъущокъуэм цIыху 
иригъэжьащ:

- Шытхъуэ кIагуэр къэвгъуэти си 
деж къефшалIэ, – жиIэри.

Шытхъуэ кIагуэр зыхэт шыбз 
 гуартэм ирихьэлIэри, шытхъуэ кIа-
гуэр къыхахуащ. Пщым ищIэрт 
шытхъуэ кIагуэм лIыр къызэ р ы-
кIэлъыкIуэнур. КъызэрыщIэкIам-
кIэ, Къуалэ и къуэ СозэрыхьэкIэ 
зэджэрт шытхъуэ кIагуэр зейр.

Къуалэ и къуэ Созэрыхьэ зэрыпе-

ЗЭРЫЖАIЭЖЫМКIЭ, Хьэ -
тIохъу щокъуэ Беслъэн, 
пащ тыхьым и дзэпщхэм 
емызэгъ щыхъум, Къэбэр-
дейр ибгынэри, Псыжь 
зэпрыкIащ, абазэхэхэм яхэ-
тIысхьэри, пащтыхьым и 
дзэм куэдрэ къезэуащ. Аба-
зэхэхэм илъэсищкIэ ядэ-
зэуа уэ, Беслъэн бгым къи-
кIыжри Уарп деж тIысащ. 
Уарп къекIуэлIэжащ Бес-
лъэн и шынэхъыщIэри - 
ХьэтIохъущокъуэ Мысост. 
ЗэшитIым къуэ зырыз яIэт - 
Аслъэнджэрийрэ Адэл-
джэрийрэ.

Аслъэнджэрий щIалэ 
хъыжьэт, IэщакIуэт, абрэдж 
пашэт. Адэлджэрий лIы-
гъэкIэ къыкIэрыхуртэкъым 
абы, нэхъ Iэсэми. Бес-
лъэнрэ Мысострэ Уарп деж 
тIысыжауэ, беслъэнеипщ 
Къанокъуэ Айтэч и шы-
пхъум, ГуащэхужькIэ зэ-
джэм, и цIэр Iуащ. Аслъэн-
джэрии Адэлджэрии лъы-
хъуащ Къа нокъуэ Айтэч и 
шыпхъу цIэрыIуэм. Гуа щэ-
хужь Мысост и къуэ Адэл-
джэрий дэкIуэсащ. Ар игу 
техуакъым Аслъэнджэ рий: 
и адэ къуэшри, и адэ къуэ-
шым и къуэри бий ищIащ.

Аслъэн джэрий бий къы-
щыхуэхъум, Адэлджэрий 
бгым ихьэжащ. Адэлджэ-
рийрэ Гуащэхужьрэ къы-
щы Iэрымыхьэм, Аслъэн-

ЩIАЛИТI щакIуэ ежьащ:
- Мыщэ къэдукIынщи, 

мы щафэр гуащэм къы-
хуэтхьынщ, - жари.

Мэзым хыхьауэ здэкIуэм, 
мыщэ къаIууащ.

Мыщэ къащыIууэм, зыр 
жыгым дэлъеящ, адрейм, 
утыкум къинати, зигъэукIу-
рийри, лIа нэпцI зищIащ. 
Мыщэр лIа нэпцI зы зы-
щIам къыбгъэдыхьащ, къ-
епэмщ-непэмри Iуигъэ зы-
кIыжащ.

Мыщэр мэзым хыхьэжа 
нэужь, жыгым дэлъеяр  
къехыжащ.

- Мыщэр уи тхьэкIумэм 
къызэрихъуцэцар слъэ-
гъуащ, - жиIащ жыгым 
къе хыжам. - Сыт къыбжи-
Iар?

- КъызжиIар пщIэркъэ? - 
жиIащ мыдрейм.

- СщIэркъым.
- Гъусэ хуэмыху уиIэмэ, 

мыщэ уемыбэн - аращ 
къызжиIар. Абы и ужькIэ 
ахэр щакIуэ зэдежьэжа-
къым, мыщафэ Iэры мы-
лъхьэми гуащэ щагъэгу-
гъыжакъым щIалитIым.

ЗЫПЩ зекIуэ ежьащ, шу гъусэ зыщIигъури. ЗекIуэ 
ежьэ ри кIуэдащ - и хъыбар къэIужакъым. Жылэр 
гузэвэнтэкъэ: лърагъэжьащ – дунейм яхутехакъым. 
Зыбжанэ дэкIауэ, зы шу къахуепсыхащ, жыжьэ къикI-
ри.

 - Фи пщыр ди гъэрщ, - къажриIащ шум. - 
ЩхьэщэхужыпщIэ къыдэвмытауэ фэттыжынукъым. 
Къыдэфтынур дыщэщ.

Ар къажриIэри, шур яхэкIыжащ. Пщыр ирагъэукIынт: 
щхьэщэхужыпщIэ зэхадзэри, зы гуп ирагъэжьащ. Гъуэ-
гур кIыхьти, жэщ къащытехъуэм, гупыр епсыхащ. 
Дыщэр зыIыгъ щIалэм шыр хигъэпщ зищIри дыщэр 
Iуащ хьэ лъабжьэм щыщIитIащ.

Нэху щыри, гупыр ежьэжащ, шэджагъуэ хъуху гъуэгу 
тетауэ епсыхащ. Дыщэр зыгъэпщкIуа щIалэм уанэр 
щытрихым къэщта нэпцI зищIащ:

 - Дыщэр згъэкIуэдащ: лъатэпсыр зэрыжри дыщэр 
скIэрыхуащ. СывукIми, схуэфащэщ.

Сыт ящIэжынт гупым: щIалэр букIкIэ дыщэр бгъуэ-
тыжын? ТебгъазэкIи дыщэр дэнэ къипхыжын: гъуэгум 
щыпкIэрыхуамэ, упыкIащ.

 – ЛIо тщIэнур? – гузэвэгъуэ хэхуащ гупыр. - Пщыр  
къаIэщIэдмыхыжауэ дгъэзэж хъунукъым.

– Дгъэзэжынкъым, – жиIащ дыщэр щIэзытIа щIалэм . 
- Дыщэр щыдимыIэжкIэ бзаджагъэ дыхуекIуэнщ...

ЗэрыгъэIущри, гупыр ежьэжащ, я пщыр зыубыдам я 
деж нэсри хъыбар ирагъэщIащ: «ЩхьэщэхужыпщIэ 
къэтхьащ, фыкъакIуи, дызэвгъэпсалъэ».

ЛIитI къагъэкIуащ, щхьэщэхужыпщIэмкIэ зэгурыIуэн 
хуейти. ЛIитIыр яубыдащ гупым. А тIур щыгувэм, нэ- 
гъуэщI лIитIи къыкIэлъагъэкIуащ:

- Щхьэ загъэгувэрэ? - жари.
А тIури яубыдащ гупым. Iyэхyp зытетыр модрейхэм 

дэ нэ щащIэнт: аргуэру лIитI къагъэкIуащ -  а тIури  
яубыдащ. ИтIанэ хъыбар ирагъэщIащ:

 - Ди пщым лIитху щIыгъущ, фи лIих ди IэмыщIэ къи-
хуащ. Пщымрэ пщым и шу гъусэхэмрэ къыдэв-
мытыжмэ, лIихри дукIынущ.

Iэмал яIэжтэкъым: пщыр къратыжри, гупыр къежьэ-
жащ. Я гъусэ щIалэм дыщэр щыщIитIа Iуащхьэм 
къэсыжауэ, гупыр епсыхащ. Дыщэр къыщIитIыкIыжри, 
щIалэм жиIащ:

 - Дыщэр згъэкIуэдакъым. Дыщэр мы Iуащхьэм деж 
щыщIэстIат. Ди пщым и щхьэ къэтщэхужын къез-
гъэкIуакъым - аращ дыщэр щIыщIэстIар. «Абы дынэса 
дэ? - жысIащ. - АфIэкIа лIыгъэ тхэлъыжкъэ?» Ди  пщым 
и щхьэ къэтщэхужауэ зэхэзыхым сыт къытхужаIэнт? 
Дыщэр згъэкIуэдауэ щыжысIэм сывукIынкIэ хъуну 
зэрыщытари сщIэрт сэ, сывукIакIи емыкIу фиIэтэ-
къым. Си псэ себлэнутэкъым: псэм нэхърэ нэхъ лъа-
пIэщ напэр - аращ сэ сызэплъар.

Дыщэр къыздахьыжри, гупыр я жылэ дыхьэжащ, я 
напэ мыулъияуэ.

джэрий и адэ къуэ шыр, Мы-
сост, иукIащ, ар къы зэ-
рыхуэмыгъунур, ищIэр ти, 
абрэджу хыхьэжащ.

Зыбжанэ дэкIауэ, бгым 
щызэрихьэлIэжащ Аслъэн-
джэрийрэ Адэлджэрийрэ. 
Абазэхэхэм ядакъым зэши-
тIыр зэрыукIыжын: хагъэ-
зыхьри зэрагъэкIужащ. 
ЗэрагъэкIужа щхьэкIэ, тIу-
ми ягу зэхуэплъырт. Илъ зэ-
рищIэжын Iэмал хуекIуэри, 
Адэлджэрий бгым къикIы-
жащ, урыс дзэпщым екIужа 
фэ зытригъауэри Уарп деж 

тIысыжащ. Аслъэнджэрий 
зэрыабрэджт, шу гуп зы-
щIи  гъуурэ Псыжь зэп ры-
кIырти, зекIуэрт. ЗекIуэ 
ежьа уэ къыщыкIэлъып-
хъэр  кIэ, Аслъэнджэрий и 
къуэшым деж зыщигъэпщ-
кIурти, пхъэрыр зыщхьэщи-
гъэкIырт: урыс дзэпщым 
екIужауэ зигъэIуати, Адэл-
джэрий шэч къыхуащIы-
нутэкъым. Апхуэдэурэ зри-
гъасэщ, игъэбэлэрыгъри, 
Адэлджэрий илъ ищIэжащ: 
Аслъэнджэрийр иукIри, 
бгым ихьэжащ.

гурыдз лей лъэныкъуэр къигъэнати, 
къридзыжри и лъакъуэр зэхуэдэу, 
щIа къуагъэ имыIэу етIуанэу къы щыб-
лэ кIыжым аргуэру Къанж и къуэр 
къы кIэлъыплъри, игу ирихьыжа хъун-
ти, пшынэжьымкIэ етIуанэуи къыхуэу-
сащ.
Мы пхъэ пшынэжьым сэ сыригиещ,
Бабыхууэ дахэми сызэхищIыкIщ,
Сэ си гугъапIэри си гугъэ нэпцIщ,
Ар щуIэгъэ схуэхъунри гугъапIэщ, – 

жиIэу.
Бабыхум джакIуэ ищIри зэшхэр 

къыдыхьэжащ. Я хьэщIэм щыгу-
фIыкIхэу ягъэхьэщIащ, Бабыхури ира-
тагъэххэти, зэIуагъэщIащ.

Къанж и къуэр куэдрэ пхуэхьэщIэнт 
- еуэри и шым уанэ трилъхьэри, зекIуэ 
ежьащ. Зыбжанэрэ къэтащ, къуэ лэ-
ны бэр къихури къэкIуэжащ. Ар къы-
щIихуар и щыкъухэрати, яритащ, езы-
ми къытригъазэу и нысащIэр ишэн 
 хуейуэ кIуэжащ.

Къанж и къуэр къэмыкIуэжыххэ щы-
хъум - зэманыфIи дэкIауэ, зэшхэр 
еуэри кIэлъыкIуащ. Щэуей щымыIэу 
ирихьэлIащ. Абы щхьэкIи къамыгъа-
нэу пщIантIэм дыхьэри, унэм щIыхьа-
хэщ. ЗыщIыхьам зы фызыжь гъу-
щIыпскIэ епхауэ кIэрыту, мыдэкIи 
махъ сымэ чеибл блыным егъэувэкIа-
уэ щыту къалъэгъуащ, жи. Фызыжьыр 
яфIэ гуэныхь хъури къатIэтащ. Къы-
зэратIатэу махъсымэмкIэ зридзэкIри, 
къиIэтурэ махъсымэ чеищыр зэкIэ-
лъыкIуэу ирифащ. Чей нэщI хъуахэри 
тридзэурэ икъутэжащ. ИтIанэ зыкъри-
гъэзэкIри, Уэзырмэс и дежкIэ къэ Iэбэ-
ри:

- «Си щIалэ закъуэм и щыкъу щауэу 
Уэ зырмэсыр сыт ухуэдэ?» - жиIэри и Iэ 
къыщиубыдым, Уэзырмэсым и Iэб лэр 
къикъутащ.

Сосым и дежкIэ зигъазэри, и Iэр 
иубыд хуэдэу зыщищIым, жьэхэуэри и 
дзажэналъищ зэпиудащ.

Сосрыкъуэ дежкIэ зигъазэу щы Iэ-
бэм:

- Уи узыншагъэми уи щхьэми зэпы-
тыр къыфхукIуэ, – жиIэри Iулъэтащ 
икIи зыпэщIигъэхуакъым.

Абы хэту Щэуей къэсыжащ.
- Мы гъуамэр щхьэ къэвутIыпщыт, - 

жиIэри занщIэу Нэрыбгейр ирипхы-
жащ. ЩIэщхъу къэхъуар хуабжьу и 
жагъуэ хъуауэ зэшитIыр щэху-щэху-
урэ, зыми къамыщIэу игъэхъужащ.

ЩIалэхэр хъужу къежьэжын хуей 
щыхъум, Щэуейм жраIащ.

- Иджы мы дэ тлъэгъуа Нэрыбгейр 
уи анэу ди шыпхъу закъуэр мыбы 
къод гъэшэфынкъым, ауэ уэ накIуи ди 
къуажэр уи къуажэу, ди унэр уи унэу 
малъхъэунэгъуу къытхыхьэж. Арын-
шауэ ди шыпхъури уэри фигъэпсэун-
къым а уи анэм, - жраIащ.

Щэуей абыкIэ акъылэгъу къадэхъу-
ри, зэшхэр къиутIыпщыжащ. И анэр 
зэрыпсэун къыхузэригъэпэщри къы-
хуигъанэщ, и шыжьым къэшэсри 
 къежьащ. КъыздэкIуэм, бгы гуэркIэ 
къехырти, и джатэ кIапэр щIым щи-
хъуэу рэ жьэдитхъуар псыхьэлыгъуэ 
жапIэ ищIу къыкIуэцIрыкIащ. Малъ -
хъэн шэ гъуэгукIэ еджэу Тохъутэмы-
щей мэзым хэт а къуэшхуэр иджыри 
щыIэщ.

Къанж и къуэ Щэуейуэ Нэрыбгейм и 
къуэ закъуэм Бабыху дахэр и гуащэу, 
Наужьым малъхъэунэгъуу къыхыхьэ-
жауэ, лIэжыхункIэ Сосрыкъуэ зэшхэм 
ядэпсэуащ.

Мыщэм идыгъуа нысэр 
 къызэришэжар

Нарт ЩэуейкIэ еджэу щакIуэ Iэзэ 
гуэр щыIэт. КъущхьэхъуитIыр зэпи  ч-
ри, цIыху здэмыкIуэ щIыпIэм кIуащ 
ар. ЩакIуэурэ жэщ къытехъуащ. Зы 
бланэт къищэкIуар Щэуей. Хуеиш-         

хуэ гуэрым къихьати:
- ЩIыпIэ бзаджэщ сыкъызыхуэзар, - 

жи Iэри пхъэ куэду зэхуихьэсащ, бла-
нэр зэIихащ.

Щэуейр мэжалIэти, жьэнфэныр 
игъэ жьащ. Бжьыхьэ жэщыр кIыхьщ. 
Лы вэм ежьэу здэщысым, пэмы жы-
жьэу иIэ къуэ бзаджэмкIэ Iэуэлъауэ 
гуэр къыдэIукIыу щызэхихым, и фо-
чым шитI ирилъхьащ. Щэуейм зигъэ-
хьэзыращ. Абы хэту мэзылIыр мафIэ 
нэхум къыбгъэдыхьэри, щакIуэм къе-
лъэIуащ:

- Лы цIынэ жыгым пылъыр зызгъэн-
щIыху сыгъэшх, уузыншэу укIуэжыну 
ухуеймэ, – жери.

- Губгъуэм лы щызгуэшкъым, къэбу-
быду пшхыну ухуитщ, – жриIащ.

МэзылIыр губжьащ:
- УлIщ атIэ уэ узыншэу укIуэжмэ, – 

къыж риIащ.
- АтIэ ди жеигъуэ пIалъэ зэхуэдгъэ-

Iуа тэ. ЖыIэ, мэзылIыжь, уэ ужеймэ, 
къызэрысщIэну щIыкIэр, - щыжриIэм, 
асыхьэтым жэуап къритащ:

- Си пэмкIи си жьэмкIи хъуаскIэр 
къи лъэлъмэ, сыжеящ. Ей, щакIуэжь, 
чэзур уэуейщ.

- ЩIакIуэр кIыхьу степIамэ, сыжеящ , 
– жиIащ нарт Щэуей.

Абы хэту зэхуэсакъыу щысурэ, мэ-
зылIыжьым хъуаскIэр къыжьэ дэ-
лъэлъу хуежьащ. Асыхьэтым псын-
щIэу тэджщ, зы пхъэдакъэжь игъэ-
тIылъри, щIакIуэр кIыхьу триубгъуащ. 
Зы заул текIауэ мэзылIыр къаплъэри, 
щIакIуэр кIыхьу укъуэдияуэ щи-
лъагъум , хуэм цIыкIуу къекIуэталIэщ, 
щакIуэм зытридзэри, джыдэ сурэтым 
ещхьу и бгъэм хэлъ къупщхьэ маисэм 
щIакIуэри пхъэдакъэжьри зэпи-
упщIащ.

- Уэлэхьи, укъысIэщIыхьэтэмэ мис 
иджы, - жиIэу щIакIуэ кIапэр къыщи-
Iэтым, пхъэ дакъэжьу къыщIэкIащ.

- Ей, хуэмыху, укIуэсэжаи, ар лIым и 
хабзэкъым, - щыжиIэм, асыхьэтым 
хьэзыру щыт щакIуэр бжей жыгым 
къыкъуэкIщ, къеуэри къыхигъэщIащ.

- Зэ къызэуэж, - жоуэ къелъэIуа 
щхьэкIэ, щакIуэм идакъым.

- Сэ тIэу сыуэкъым, - жиIащ Щэуей.
ЩакIуэм абдеж нэху щигъэщри, 

лъы лъэужьыр ирихужьащ. Къуэ бза-
джэ гуэрми дэкIащ. МэзылIым и лъэу-
жьыр бгы бгъуэнщIагъ гуэрым щIы-
хьэжащ. ЩакIуэм ар лIауэ бгъуэнщIа-
гъым щIэлъу щилъагъум, къигъэ-
зэжри Къущхьэхъур къызэпичыжащ. 
ИтIанэ Къущхьэхъури къикIухьщ, бгъ-
уэнщIагъ ин гуэрым къыIущIэри, му-
рад ищIащ жэщым абдеж зыщи-
гъэпсэхуну. БгъуэнщIагъым зыкъы-
щиплъыхьым, зы адыгэ бзылъхугъэ 
щIэсу къилъэгъуащ, щыгъыныджи 
хъуауэ, и Iэбжьанэри пыкIыкIауэ, мы-
щэкъушитIи бгъэдэсу щысу.

- УцIыху цIыкIу хьэмэрэ убзаджэна-
джэ? – щыжиIэм, бзылъхугъэм жэуап 
къритащ:

- Кхъужьыхьэ сыкъэкIуауэ, кхъужь 
къэс щыпу жыг лъабжьэм сыздыщIэ-
сым, мыщэм сиубыдри, бгъуэнщIа-
гъым сыкъихьащ.

- АтIэ укъэзыхьа мыщэр дэнэ щыIэ? 
- щыжиIэм:

- Куэд мыщIэу къэсыжынущ, ауэ 
 къуагъ зыщI, укъелынукъым, - къыж-
риIащ. АрщхьэкIэ щакIуэ бэлыхьым 
ар хуидэнт - хуидакъым.

- Уэ зыри жумыIэ. Уэлэхьи, сэ абы и 
хьэкъ естынкIэ, - жиIащ.

ШитI и фочым ирилъхьэри, къуагъ 
бы дэ гуэрым къуэуващ.

Куэд темыкIыу зы мэл иIыгъыу 
мыщэр къэсыжащ. Мэлыр къыщри-
дзы хым, щакIуэр къеуэри, мыщэр 
 къиукIащ. Мыщэр укIыгъэ щыхъум, 
лIым и цейр зыщихри, бзылъхугъэм 
щригъэтIэгъащ, пыIэ лей гуэр иIэти, 
ари щхьэритIэгъащ. МыщэкъушитIыр 
иукIы ну къамэкъихакIэ щабгъэды-
хьэм, бзылъхугъэр гъащ. Абы щхьэкIэ 

къимыгъанэу мыщэкъушитIыр иукIщ, 
бзылъхугъэр къришажьэри, Къущхьэ-
хъур къызэпичыжащ. Къуажэхэм гъу-
нэгъу къыщыхъужым, зыщыщымкIэ 
щIэупщIащ. Бзылъхугъэр и къуажэ-
гъуу къыщыщIэкIым, зейм яхуишэ-
жащ, езыри абы екIуэлIащ.

- Уий! - жиIэу щыджэм, зылI къы-
щIэкI ри сэлам къарихащ.

- Ныжэбэ дыбгъэхьэщIэтэмэ, – щы-
жиIэм, хьэщIэщым яшэри ирагъэш-
хащ, ирагъэфащ.

ИтIанэ ЩэуейкIэ зэджэ лIы хахуэр 
унагъуэм я нэхъыжьым еупщIащ:

- Фи нэрыбгэ зэман гуэрым ффIэ-
кIуэда? - жери.

Унагъуэм я нэхъыжьым жэуап къри-
тащ:

- Мы гъэр илъэс ещанэ мэхъу ди зы 
ны сэ зэрыкIуэдрэ, кхъужь къихьыну 
мэ зым кIуэри къигъэзэжакъым, - жи-
Iащ.

Асыхьэтым Щэуей тэджщ, бзылъху-
гъэм пыIэр щхьэрихри, и щхьэцыр къ-
ихуащ. Абдеж зэрыцIыхужри, IэплIэ 
зэрашэкIыжащ, гуфIэгъуэ нэпсыби 
щIагъэкIащ. Нарт Щэуей и цIэкIэ жэ-
щих-махуихкIэ джэгу зэхэтауэ щы-
тащ.

Нартхэм зэ рате кIуар

Къанж и къуэ Щэуей нартхэм хьилэ-
кIэ яукIыжыну Насрэнрэ Сосрыкъуэрэ 
яужь итт. Еуэри, зы щIыпIэ гуэрым 
ешхэ-ефэ щыIэу Къанж и къуэ Щэуейр  
Сосрыкъуэрэ Насрэнрэ здрашэжьэну 
мурад ящI. Гъуэгу зэдытеуващ. Здэ-
кIуэм, зы щIыпIэ гуэрым нэсауэ, Щэ-
уей жраIащ:

- Мы щIыпIэм и деж къыщынэ уэ, дэ 
зыдмыгъэгувэу къэдгъэзэжынщ.

Къанж и къуэ Щэуей абдеж къы-
щанэри, езыхэр адэкIэ ежьащ.

Къанж и къуэ Щэуей шым уанэр 
трихщ, щIакIуэр зришэкIри гъуэлъащ. 
Зэрыгъуэлъу дунейр уей-псей хъуащ, 
Сосрыкъуэ и уаети. Зэрыуаем хуэдэу, 
махуэ-махуитI къэтауэ, Сосрыкъуэрэ 
Насрэнрэ къагъэзэжащ. Лажьэ имы-
Iэу, и шыжьми жущэн гъур тIэкIу ифы-
щIу щыту Къанж и къуэ Щэуейм зе-
кIуэлIхэр кърихьэлIэжащ.

- Дэнэ фыщыIахэ? - жиIэу мобыхэм 
щеуп щIым:

- Нарт Цырхъужьей и гуартэр къэтху-
ну дыкIуати, дезэгъакъым, - жаIэри 
жэуапэу ар иратыжащ.

- АтIэ сэ сыкIуэнщ абы, - жиIэри, 
Къанж  и къуэ Щэуейм шым уанэ 
трилъ хьэри ежьащ. ЗдэкIуэнур нарт 
Цырхъужьей и дежти, щынэсым, и 
шыпэху Iушэжьым шхуэмылакIэр 
тридзэри, нартхэ я гуартэр здыщIэт 
боубжэмкIэ иутIыпщащ. Шы пэ ху-
жьым боубжэр икъутащ.

Сосрыкъуэрэ Насрэнрэ махуитI зэ-
ману трагъэкIуэдамэ, Къанж и къуэ 
Щэуей тIэкIу фIэкIа пымылъу, шыхэр 
къыщIихури къежьэжащ. Зэман куэд 
дэмыкIыу мо тIур къыздыщинам и 
деж щысу кърихьэлIэжащ.

- Дауэ хъуа? - жаIэу Сосрыкъуэрэ 
Насрэнрэ къеупщIащ.

- Куэдыщэ иужь ситащ, абы хуэдиз 
да лэ тезмыгъэкIуэдэн хуейуи сыхьэу-
леящ, - жиIэри жэуапу къаритащ.

Зи яужь ихьа Iуэхур зэфIэкIати, къе-
жьэжри къэкIуэжащ.

Псори зэщIыгъухэу къыздэкIуэж-
хэм, Сосрыкъуэрэ Насрэнрэ зэчэн-
джэщащ:

- Сыт и гъэкIуэдыкIэ хъуну мы Къанж  
и къуэ Щэуейм? - жаIэри.

- ХьилэкIэ мыхъумэ, лIыгъэкIэ зыри 
тхуещIэну къыщIэкIынкъым мыбы, – 
жаIэри, Iэмал лъыхъуэу хуежьащ. 
Арщ хьэкIэ, сыт хуэдиз хъуагъэщагъэ 
къыкIэлъызэрахьами, Щэуей зыри 
къращIэфакъым. Нартхэри мащIэ-
мащIэурэ иужь икIыжащ. Псори къы-
зыхэкIар Къанж и къуэ Щэуей лIыгъэ-
кIэ абыхэм зэрефIэкIырт, зэры шыщ-
хьэ мыгъазэрт, зытриубыдэм зэры-
фIимыгъэкIырт. Арат и зекIуэгъухэм 
бэлыхьу ятелъыр.

Къанж и къуэ Щэуей лIыгъэ ин зэ-
рыхэлъар къегъэлъагъуэ нарт Хьэты-
къуей ипхъу Дыгулыпхъу зэрыхэда 
щIыкIэми. Дыгулыпхъу лъыхъу куэду 
иIэт а зэманым. Псэлъыхъуу къыху-
щытхэт Сосрыкъуэ, Хъымыщ и къуэ 
Батэрэз, Къанж и къуэ Щэуей, Джы-
лахъ стэнышхуэ, Нэгурыкъуэ ЛIыхъу 
сымэ. Дыгулыпхъу нарт хъыджэбз ха-
хуэр абыхэм яхэдэрт икIи къыхихауэ 
щытари Ашэм и къуэ Ашэмэз щIа-
лэрщ. КъыщIыхихауэ щытар абы ад-
рей хэм нэхърэ нэхъ лIыгъэ хэлъу ара-
тэкъым, атIэ укIыгъэ мыхъуу нэхъ 
къызэтенэнкIэ хъунти аращ. Сыт 
щхьэ кIэ жыпIэмэ, адрейхэм хуэдэу 
Ашэ мэзыр лIы пхъашэтэкъым, лIы 
пхъашэ гупу дзы зыфIищахэм нэхърэ 
Ашэмокъуэм и щабагъым къы-                        
къуэнэным щыгугъырти арщ.

ЛIы пхъашэ гупым Дыгулыпхъу ща-
хэдэм, Къанж и къуэ Щэуей дзыуэ 
къыхуигъуэтыфар мыращ:
Ей, уи шыпэхужь мыгъуэр
                                                        хуэIушэщ,
Шыбз къуэлэн щищри
                                             уи зэ хугъуэщ,
Къанж и къуэ Щэуейри
                                           си псэлъыхъущ,
Бэрэ сэ укъыслъыхъуми
Уи анэ ябгэр уиIэу сыбдэмыкIуэн!..

луаныр зэхихат ХьэтIохъущо къуэм, 
къыхуэумысыртэкъым армыхъумэ. 
Хигъэзыхьри, къиумы сыху, пщым 
Къуалэ и къуэСо зэрыхьэ иутIып-
щакъым. Къы щиу мысым:

- Хъунщ, - жиIащ Созэрыхьэ, -       
Хъусин Лъэгубгъуэ сумыгъэбэн за-
къуэ.

Хъусин Лъэгубгъуэрэ Къуалэ и 
къуэ Созэрыхьэрэ я анэхэр зэшып-
хъут. Хъусин Лъэгубгъуэ Шужье-
ипщым и пелуант.

- Уезгъэбэнынкъым, - жиIэри 
пщым Къуалэ и къуэ Созэрыхьэ 
псалъэ быдэ иритащ.

ХьэтIохъущокъуэр ежьауэ къэту, 
Шужьеипщым Къуалэ и къуэ 
Созэрыхьэ ириджащ:

- Щоджэн кIыхь уезгъэбэнынущ, 
- жиIэри.

Щоджэн кIыхь пхъэшыкъум къ-
раутIыпщхьауэ итт. ПелуанитIыр 
зэрыубыдри зыкъомрэ зэрызе-
къуа уэ, Щоджэн кIыхь пхъэшы-         

къум елъэжащ. Пхъэшыкъум Хъу-
син Лъэгубгъуэ къихьащ.

- ЗэшыпхъуитIым дыкъалъхуащ, 
- жиIащ Созэрыхьэ. - Щхьэ 
дызэрыбгъэукIрэ?

- Джатэ и щIагъ «нанэ» щыIэ-
къым, - жиIащ Хъусин Лъэгуб-
гъуэм .

Зэрыубыдри, Къуалэ и къуэм 
 Хъусин Лъэгубгъуэ хигъащIэ щы-
хъум, Шужьей, пхъэшыкъум къе-
бакъуэри, Созэрыхьэ хьэджэсэкIэ 
къепыджащ.

Къуалэ и къуэ Созэрыхьэ и 
хьэдэр къашэжри щIалъхьэжащ. 
Абдеж къыщежьэри, пщитIыр бий 
зэхуэхъуащ.

Къуалэ и къуэ Созэрыхьэ илъ 
ищIэжын мурад ищIащ ХьэтIохъу-
щокъуэм. Шужьеипщыр лIы зэ щIэ-
мыкIуэжт, лIыгъэ-шыгъэкIэ уп э-
лъэщынутэкъым. ХьэтIохъущо-
къуэр  Алыджыкъуэпщым деж 
кIуэри ечэнджэщащ.

- УемыбзэджэкIауэ упэлъэщыну-
къым, - къыжриIащ Алыджыкъуэп-
щым. - Шужьейрэ сэрэ дызэбийщ. 
Уэрэ сэрэ дызэщыIеижауэ дгъэIун-
щи, Шужьей деж укIуэнщ, уекIуж 
зыпщIынщ, Тэтэртуп фыкIуэнщи, 
тхьэ зэхуэфIуэнщ, къыщывгъэзэж-
кIэ гъуэгум щыбгъэбэлэрыгъынщ.

ХьэтIохъущокъуэм Шужьей екIуж 
зищIри, пщитIыр Тэтэртуп кIуащ, 
псалъэ зэIахри къагъэзэжауэ           
гъуэгу здытетым, зы Iуащхьэ 
щепсыхащ.

Мы Iуащхьэр Бахъсэн нэхъ и гъ-
унэгъу хьэмэрэ Шэджэм нэхъ 
пэблагъэ? - еупщIащ ХьэтIохъущо-
къуэр Шужьей, гъуэмылэр тхьэры-
къуэф Iэнэм къытралъхьауэ здэ-
щысым.

- Ди пщафIэхэм къащIэнщ, - 
жиIэри пщафIэхэр иригъэжьащ. 
ПщафIэхэр IукIауэ ХьэтIохъущо-
къуэр  Шужьей еупщIащ:

- КъамэкIэ уепыджмэ нэхъыфI 

хьэмэрэ сэшхуэкIэ къебупщIэтэхмэ 
нэхъыфI? - жиIэри.

- Къэрабгъэр мэпыджэ, лIым къ-
реупщIэтэх, - жиIащ Шужьей жейм 
здыхилъафэм.

- КъезыупщIэтэхым ухуэзащ, – 
жиIэри ХьэтIохъущокъуэм Шужьей 
и щхьэр тIууэ зэгуихуащ.

Шужьей, и щхьэр зэгуипIэжри, 
къызэфIэтIысхьащ, и нэпсыр 
къыщыщIэхум, ХьэтIохъущокъуэр 
къыхуеплъыхащ:

- Щхьэ угърэ? - жиIэри.
- СыщIэгъыр сызэрылIэракъым, 

- жиIащ Шужьей. - «Хэт зыукIар?» 
жаIэрэ щIэупщIэмэ, «ХьэтIохъущо-
къуэжь цIыкIуращ» зэрыжаIэну-
ращ сыщIэгъыр.

Ар жиIэри, Шужьей и псэр хэ- 
к Iащ. И хьэдэр а Iуащхьэм щы-
щIалъ хьэжащ. Шужьей и Iуащ-
хьэкIэ йоджэ абы иджыри. Iуащ-
хьэр Бахъ сэнрэ Шэджэмрэ я зэхуа-                
кум дэтщ, Тыжьей  пэжыжьэкъым.   



 

Ещанэ увыпIэри
къытлъысакъым


